
Annotatsiya. Maqolada inson aʼzolari va toʻqimalarini olish maqsadini jinoyatning ogʻirlashtiruvchi 
belgisi sifatida jinoyat-huquqiy jihatdan baholash masalalari tahlil qilingan. Unda Oʻzbekiston 
Respublikasi Jinoyat kodeksining 97-, 104-, 135- va 137-moddalarida mazkur maqsadning kvalifikatsiya 
belgisi sifatida mustahkamlanganligi, shuningdek, 2022-yilda qonunchilikka kiritilgan oʻzgartishlarining 
mazmun-mohiyati oʻrganilgan. Shu bilan birga, Oliy Sud Plenumi qarorlari asosida jinoyatning 
subyektiv tomoni, xususan, inson aʼzolari va toʻqimalarini olish maqsadining jinoyatni kvalifikatsiya 
qilishdagi ahamiyati yoritilgan. Maqolada milliy qonunchilik va xorijiy davlatlar jinoyat qonunchiligi 
qiyosiy tahlil qilinib, inson aʼzolari bilan bogʻliq jinoyatlarning ijtimoiy xavflilik darajasi va ularni 
kvalifikatsiya qilishdagi ayrim muammolar koʻrib chiqilgan. Shuningdek, inson aʼzolari va toʻqimalarini 
olish maqsadini boshqa jinoyat tarkiblarida ham ogʻirlashtiruvchi belgi sifatida nazarda tutish va sud 
amaliyotini takomillashtirish boʻyicha takliflar ilgari surilgan. 

Kalit soʻzlar: inson aʼzolari, transplantatsiya, jinoyat-huquqiy kvalifikatsiya, ogʻirlashtiruvchi belgi, 
odam savdosi, jinoyat tarkibi, inson tanasi daxlsizligi

Аннотация. В статье анализируются вопросы уголовно-правовой оценки цели изъятия 
органов и тканей человека как отягчающего признака преступления. Рассматривается 
закрепление данной цели в качестве квалифицирующего признака в статьях 97, 104, 135 и 137 
Уголовного кодекса Республики Узбекистан, а также исследуются сущность и содержание 
законодательных изменений, внесённых в 2022 году. Наряду с этим на основе постановлений 
Пленума Верховного суда освещается субъективная сторона преступления, в частности 
значение цели изъятия органов и тканей человека при квалификации деяния. В статье проведён 
сравнительный анализ национального законодательства и уголовного законодательства 
зарубежных государств, рассмотрены степень общественной опасности преступлений, 
связанных с органами человека, а также отдельные проблемы их квалификации. Кроме того, 
выдвигаются предложения о необходимости предусмотреть цель изъятия органов и тканей 
человека в качестве квалифицирующего признака и в иных составах преступлений, а также о 
совершенствовании судебной практики.

Ключевые слова: органы человека, трансплантация, уголовно-правовая квалификация, 
отягчающий признак, торговля людьми, состав преступления, неприкосновенность 
человеческого тела

ISSUES OF REFLECTION OF THE PURPOSE OF REMOVING HUMAN ORGANS AND TISSUES 
AS AN AGGRAVATING ELEMENT OF THE CRIME

Jalilov Ravshanjon Abdukayumovich,
Master’s Student of the Law Enforcement Academy 

of the Republic of Uzbekistan

Abdullaev Akmaljon Yulchiboevich,
Lecturer of the Department of Preliminary Investigation and Inquiry

of the Law Enforcement Academy of the Republic of Uzbekistan,
Doctor of Philosophy (PhD) in Law 

Abstract. The article analyzes issues regarding the criminal law assessment of the intent to remove 
human organs and tissues as an aggravating characteristic of the crime. It examines the strengthening of 
this goal as a qualification feature in Articles 97, 104, 135, and 137 of the Criminal Code of the Republic 
of Uzbekistan, as well as the essence of the legislative amendments introduced in 2022. At the same time, 
based on the decisions of the Plenum of the Supreme Court, the subjective side of the crime is highlighted, 
in particular, the significance of the purpose of obtaining human organs and tissues in the qualification of 
the crime. The article provides a comparative analysis of national legislation and the criminal legislation 
of foreign countries, examining the level of social danger of crimes involving human organs and certain 
problems in their qualification. Also, proposals have been put forward to provide for the purpose of 
obtaining human organs and tissues as an aggravating characteristic in other elements of crimes and to 
improve judicial practice.

Keywords: human organs, transplantation, criminal law qualification, aggravating circumstance, 
human trafficking, corpus delicti, inviolability of the human body

Kirish
Soʻnggi yillarda inson aʼzolari va 

toʻqimalarini noqonuniy olish hamda trans-
plantatsiya qilish bilan bogʻliq jinoyatlarning 
ijtimoiy xavflilik darajasi sezilarli darajada 
oshib bormoqda. Bu holat, avvalo, inson 

aʼzolari va toʻqimalarining noqonuniy bozor-
da yuqori qiymatga ega boʻlgan obyektga ay-
lanib borayotgani bilan izohlanadi. Natijada 
ularga ayrim jinoiy guruhlar tomonidan daro-
mad manbayi sifatida qaralib, inson savdosi, 
zoʻravonlik yoki boshqa turdagi jinoyatlar or-

qali aʼzolarni qoʻlga kiritish holatlari kuzatil-
moqda. Bunday tendensiya mazkur sohadagi 
jinoyatlarni huquqiy jihatdan kompleks tahlil 
qilish va ularning boshqa jinoyat tarkiblari 
bilan oʻzaro bogʻliqligini oʻrganish zaruratini 
yanada kuchaytiradi.

Asosiy qism
Oʻzbekistonda 1994-yilda Jinoyat kodeksi 

(Republic of Uzbekistan, 1994) qabul qilin-
gan vaqtda inson aʼzolari yoki toʻqimalarini 
ajratib olish bilan bogʻliq alohida jinoyat 
tarkibi sifatida faqat JKning 133-moddasi 
mavjud edi. Shu bilan birga, mazkur qilmish-
ning ayrim koʻrinishlari boshqa jinoyat tar-
kiblarida ham ogʻirlashtiruvchi holat sifatida 
mustahkamlangan. Xususan, JKning 97-mod-
dasi (qasddan odam oʻldirish) 2-qismi “n” 
bandida va 104-moddasi (qasddan badanga 
ogʻir shikast yetkazish) 2-qismi “i” bandida 
“kishi aʼzolarini kesib olib, boshqa kishiga 
koʻchirish (transplantatsiya) yoki murda-
ning qismlaridan foydalanish maqsadida” 
sodir etilgan qilmishlar, shuningdek, JKning 
135-moddasi (odam savdosi) 2-qismi “i” ban-
dida “kishi aʼzolarini kesib olib, boshqa kishi-
ga koʻchirish (transplantatsiya) maqsadida” 
sodir etilgan harakatlar ogʻirlashtiruvchi 
holatlar sifatida nazarda tutilgan edi.

Keyinchalik inson aʼzolari va toʻqimalarini 
noqonuniy olish hamda transplantatsiya 
qilish bilan bogʻliq jinoyatlarga qarshi 
kurashishni kuchaytirish maqsadida 
2022-yil 23-iyunda Oʻzbekiston Respubli-
kasi Jinoyat kodeksiga tegishli oʻzgartish va 
qoʻshimchalar kiritildi (Republic of Uzbekis-
tan, 2022). Unga muvofiq, JKning 133-mod-
dasidan tashqari yana bir qator maxsus 
jinoyat tarkiblari, yaʼni 115¹-modda (insonni 
undan aʼzolarini va (yoki) toʻqimalarini trans-
plantatsiya uchun olishga rozilik berishga 
majburlash), 133¹-modda (inson aʼzolarining 
va (yoki) toʻqimalarining oldi-sotdisi) hamda 
133²-modda (insonning transplantatsiya 
qilinadigan aʼzolarini va (yoki) toʻqimalarini 
Oʻzbekiston Respublikasidan tashqariga olib 
chiqish) joriy etildi. 

Bundan tashqari, mazkur qonun bilan 
ilgari inson aʼzolari yoki toʻqimalarini ajratib 
olish bilan bogʻliq holatlar ogʻirlashtiruvchi 
holat sifatida nazarda tutilgan ayrim jinoyat 
tarkiblarining mazmuni ham qayta koʻrib 
chiqildi. Jumladan, JKning 97-moddasi 
2-qismi “n” bandi “inson aʼzolari va (yoki) 
toʻqimalarini olish yoki murdaning qismlari-
dan foydalanish maqsadida” deb, 104-mod-
dasi 2-qismi “i” bandi hamda 135-moddasi 
2-qismi “i” bandi esa “inson aʼzolari va 
(yoki) toʻqimalarini olish maqsadida” deb 
tahrir qilinib, ularning mazmuni aniqlash-
tirildi va kengaytirildi. Shu bilan birga, 
qoʻshimcha ravishda aynan shu mazmundagi 
ogʻirlashtiruvchi holat JKning 137-moddasi 
(odam oʻgʻirlash) 3-qismi “v” bandiga ham 
kiritildi. Bu orqali qonun chiqaruvchi inson 
aʼzolari va (yoki) toʻqimalarini olish maqsadi 
turli jinoyatlar doirasida namoyon boʻlishi 
mumkinligini eʼtirof etib, mazkur holat bir 
nechta jinoyat tarkiblarida alohida kvalifikat-
siya belgisi sifatida mustahkamladi.

Fikrimizcha, kelgusida inson aʼzolari va 
(yoki) toʻqimalarini noqonuniy olish bilan 
bogʻliq holatlarni boshqa jinoyat tarkiblarida 
ham ogʻirlashtiruvchi holat sifatida nazarda 
tutish masalasini koʻrib chiqish maqsadga 
muvofiq. Bu esa mazkur qilmishning yuqori 
ijtimoiy xavfliligini inobatga olgan holda 
jinoiy-huquqiy muhofazani kuchaytirish, shu-
ningdek, inson aʼzolari bilan bogʻliq jinoyat-
larning oldini olish mexanizmlarini yanada 
takomillashtirishga xizmat qiladi.

Amaliyotda mazkur turdagi jinoyatlarni 
tergov va kvalifikatsiya qilish jarayonida 
ayrim huquqiy va protsessual muammolar 
yuzaga kelishi mumkin. Shu sababli qo-
nunni qoʻllash amaliyotini bir xil va toʻgʻri 
yoʻnaltirish maqsadida Oʻzbekiston Respub-
likasi Oliy Sudi Plenumi tomonidan ushbu 
masalalar yuzasidan tegishli tushuntirishlar 
berilgan. Mazkur tushuntirishlar sud-tergov 
amaliyotida qonun normalarini toʻgʻri talqin 
qilish va bir xil qoʻllanishini taʼminlashga 
xizmat qiladi. Jumladan, Oʻzbekiston Respub-

likasi Oliy Sudi Plenumining “Qasddan odam 
oʻldirishga oid ishlar boʻyicha sud amaliyoti 
toʻgʻrisida”gi 2004-yil 24-sentyabrdagi 
13-sonli qarorining (Supreme Court of the 
Republic of Uzbekistan, 2004) 18-bandiga 
muvofiq, qasddan odam oʻldirish jinoyatini 
JK 97-moddasi ikkinchi qismining “n” bandi 
bilan kvalifikatsiya qilish uchun aybdorda in-
son aʼzolari va (yoki) toʻqimalarini olish yoki 
murdaning qismlaridan foydalanish maqsa-
diga nisbatan toʻgʻri qasd mavjudligi aniqla-
nishi lozim. Shu bilan birga, mazkur maqsad 
jinoyatning subyektiv belgisi sifatida eʼtirof 
etilsa-da, aybdor shaxsning ushbu maqsadga 
amalda erishgan boʻlishi shart emasligi alohi-
da taʼkidlangan.

Fikrimizcha, mazkur tushuntirish jinoyat 
huquqida maqsad (maqsadli qasd) jinoyat 
tarkibining muhim subyektiv belgilaridan 
biri ekanini koʻrsatadi. Yaʼni agar aybdor 
shaxs odam oʻldirish harakatini aynan inson 
aʼzolari va (yoki) toʻqimalarini olish yoki 
murdaning qismlaridan foydalanish maqsa-
dida sodir etgan boʻlsa, bunday holat jinoyat-
ning ijtimoiy xavflilik darajasini oshiruvchi 
kvalifikatsiya belgisi sifatida baholanadi. Shu 
bilan birga, jinoyat huquqiy nuqtayi nazardan 
mazkur tarkibning tugallangan deb topilishi 
uchun aybdor shaxsning koʻzlangan maqsad-
ga amalda erishgan boʻlishi talab etilmaydi, 
chunki jinoyat kvalifikatsiyasi uning obyektiv 
natijasiga emas, balki sodir etilgan harakat-
ning maqsadga yoʻnaltirilganligiga bogʻliq 
hisoblanadi. Bunday yondashuv jinoyatning 
subyektiv tomonini toʻgʻri aniqlash, aybdor 
shaxsning niyati va maqsadini baholash 
hamda qonun normalarini bir xil qoʻllashni 
taʼminlashda muhim ahamiyatga ega.

Shuningdek, Oʻzbekiston Respublikasi 
Oliy Sudi Plenumining “Badanga qasddan 
shikast yetkazishga oid ishlar boʻyicha sud 
amaliyoti toʻgʻrisida”gi 2007-yil 27-yun-
dagi 6-sonli qarori (Supreme Court of the 
Republic of Uzbekistan, 2007) 15-bandida 
sudlarga jabrlanuvchiga uning organlari 
yoki toʻqimalarini qonunga xilof ravishda 

olish yoki uni bunga majburlash jarayonida 
yetkazilgan ogʻir tan jarohatlari JK 104-mod-
dasi ikkinchi qismining “i” bandi bilan kva-
lifikatsiya qilinishi lozimligi tushuntirilgan. 
Bunda aybdor shaxs tomonidan inson aʼzosi 
yoki toʻqimasi amalda olingan boʻlishi shart 
emas, balki uni olish maqsadining mavjudligi 
aniqlanishining oʻzi yetarli hisoblanadi. Bu 
holat jinoyat tarkibida maqsad belgisi mus-
taqil kvalifikatsiya ahamiyatiga ega ekanini 
koʻrsatadi.

Bundan tashqari, Oʻzbekiston Res-
publikasi Oliy Sudi Plenumining 2009-yil 
24-noyabrdagi “Odam savdosiga oid ishlar 
boʻyicha sud amaliyoti toʻgʻrisida”gi 12-sonli 
qarorida (Supreme Court of the Republic of 
Uzbekistan, 2009) inson aʼzolari va (yoki) 
toʻqimalarini olish maqsadida odam savdo-
sini sodir etish holatlari boʻyicha bevosita 
alohida tushuntirish berilmagan boʻlsa-da, 
nazarimizda, ushbu masala yuqoridagi 
Plenum qarorlarida bayon etilgan huquqiy 
yondashuvlarga tayangan holda talqin qilini-
shi mumkin. Yaʼni aybdor shaxs tomonidan 
inson aʼzolari yoki toʻqimalarini amalda 
olishga erishilganligi hal qiluvchi ahamiyatga 
ega emas, jinoyatning aynan shu maqsadga 
yoʻnaltirilganligi, yaʼni aybdorning subyektiv 
niyati va maqsadi aniqlanishi asosiy mezon 
hisoblanadi. 

Shu tariqa, ushbu Plenum qarorlari jino-
yat huquqiy kvalifikatsiyani bir xil qoʻllashga, 
aybdor shaxsning niyati va maqsadini aniq 
belgilashga hamda inson aʼzolari bilan bogʻliq 
jinoyatlarning oldini olishga xizmat qiladi, 
degan xulosaga kelish mumkin.

Ilmiy adabiyotlarda inson aʼzolari va 
toʻqimalarini olishni jinoyat tarkibining 
ogʻirlashtiruvchi holati sifatida baholash ma-
salasi boʻyicha turlicha yondashuvlar mavjud. 
Jumladan, muallif V.A. Smirnovning (2005, 
pp. 68–70) taʼkidlashicha, donordan organ 
yoki toʻqimani olish faqat uning ixtiyoriy 
roziligi asosida amalga oshirilishi mumkin, 
aks holda, bunday harakat inson tanasining 
daxlsizligiga tajovuz sifatida baholanadi. U 

sogʻliqqa zarar yetkazishni inson tanasining 
anatomik yaxlitligi yoki organizmning nor-
mal faoliyati buzilishiga olib keladigan aybli 
harakat sifatida taʼriflaydi. Muallifga koʻra, 
inson aʼzolari yoki toʻqimalarini olish maq-
sadida sodir etiladigan badanga ogʻir shikast 
yetkazish jinoyatlari turli shakllarda namo-
yon boʻlishi, jumladan, organ yoki toʻqimani 
toʻgʻridan toʻgʻri ajratib olish, jabrlanuvchi-
ning qarshiligini yengish uchun ogʻir tan 
jarohati yetkazish yoki homiladorlikni sunʼiy 
ravishda toʻxtatish orqali amalga oshirilishi 
mumkin. Bunda ularni kvalifikatsiya qilishda 
organ yoki toʻqimaning amalda olinganligi 
emas, balki aybdor shaxsda ulardan foydala-
nishga qaratilgan maxsus maqsadning mav-
judligi hal qiluvchi ahamiyatga ega. Shu bois 
bunday qilmishlar jinoyat huquqida yuqori 
ijtimoiy xavfli jinoyatlar qatoriga kiritiladi.

Shu oʻrinda S.S. Tixonovaning quyidagi 
fikrlarini qoʻllab-quvvatlash mumkin, yaʼni 
“qorin yoki plevra boʻshligʻiga xirurgik ara-
lashuv orqali kirish, shuningdek, yirik qon 
tomirlari, umurtqa pogʻonasi, bosh suyagi va 
boshqa hayotiy muhim tuzilmalarning yax-
litligi buzilishi holatining oʻziyoq muayyan 
aʼzo yoki toʻqimani olish jarayoni tugallan-
gan-tugallanmaganidan qatʼi nazar, amalga 
oshirilgan paytdayoq hayot uchun xavf 
tugʻdirganligi sababli inson sogʻligʻiga ogʻir 
zarar yetkazish sifatida tugallangan jinoyat 
deb kvalifikatsiya qilinishi lozim” (Tikhono-
va, 2002, p. 321).

MDH mamlakatlari jinoyat qonunchiligi-
ning qiyosiy tahlili shuni koʻrsatadiki, inson 
aʼzolari va toʻqimalarini olish bilan bogʻliq 
qilmishlarning ogʻirlashtiruvchi holat sifatida 
belgilanishi davlatlar oʻrtasida turlicha ifoda-
langan. Xususan, Qozogʻiston (Republic of Ka-
zakhstan, 2014), Qirgʻiziston (Kyrgyz Repub-
lic, 2021), Tojikiston (Republic of Tajikistan, 
1998), Belarus (Republic of Belarus, 1999) 
kabi mamlakatlarning jinoyat qonunchiligida 
Oʻzbekiston qonunchiligiga oʻxshash tarzda 
qasddan odam oʻldirish, badanga ogʻir shikast 
yetkazish, odam savdosi va odam oʻgʻirlash 

jinoyatlari tarkibida inson aʼzolari hamda 
toʻqimalarini olish maqsadi ogʻirlashtiruvchi 
belgi sifatida nazarda tutilgan boʻlsa, Ukrai-
na (Ukraine, 2001) jinoyat qonunchiligida 
esa bunday belgi qasddan odam oʻldirish 
va badanga ogʻir shikast yetkazish jinoyat-
larida nazarda tutilmagan boʻlib, u faqat 
Ukraina Jinoyat kodeksining 149-moddasi-
da belgilangan odam savdosi jinoyatining 
ogʻirlashtiruvchi holatlaridan biri sifatida 
mustahkamlangan. Rossiya Federatsiyasi 
jinoyat qonunchiligida esa mazkur holat faqat 
qasddan odam oʻldirish, badanga ogʻir shi-
kast yetkazish va odam savdosi bilan bogʻliq 
jinoyatlarda ogʻirlashtiruvchi belgi sifatida 
nazarda tutilgan (Russian Federation, 1996). 
Shu munosabat bilan, D.D. Babichning (2012, 
pp. 135–138) Belarus jinoyat qonunchiligida 
transplantatsiya sohasidagi jinoyatlar tizimi 
Rossiya va Ukraina qonunchiligiga nisbatan 
toʻlaroq huquqiy tartibga solingani haqidagi 
fikrlarini asosli deb hisoblash mumkin.

Shuningdek, ayrim xorijiy davlatlar 
jinoyat qonunchiligida inson aʼzolari va 
toʻqimalarini olish yoki ulardan foydalanish 
maqsadi nafaqat ogʻir jinoyatlar tarkibida, 
balki shaxsning sogʻligʻiga qarshi qaratilgan 
boshqa turdagi jinoyatlarda ham kvalifikatsi-
ya belgisi sifatida nazarda tutilgan. Xususan, 
Ozarbayjon Respublikasi Jinoyat kodeksining 
(Republic of Azerbaijan, 1999) 127-modda-
sida belgilangan sogʻliqqa ogʻir boʻlmagan 
tan jarohati yetkazish jinoyatining kvalifikat-
siyalangan tarkiblaridan biri sifatida inson 
aʼzolari va (yoki) toʻqimalaridan foydalanish 
maqsadida sodir etilgan harakatlar alohida 
koʻrsatib oʻtilgan. Bunday yondashuv qonun 
chiqaruvchining inson tanasi daxlsizligini 
keng qamrovli tarzda muhofaza qilishga 
qaratilganini, shuningdek, inson aʼzolari va 
toʻqimalarini noqonuniy muomalaga kiritish 
bilan bogʻliq har qanday tajovuzni jinoyat-
huquqiy jihatdan qatʼiy baholash zaruratini 
eʼtirof etganini koʻrsatadi. Shu nuqtayi 
nazardan, mazkur norma inson aʼzolari va 
toʻqimalarini olish yoki ulardan foydalanish 

maqsadi jinoyatning ijtimoiy xavflilik dara-
jasini oshiruvchi omil sifatida tan olinishini 
namoyon etadi hamda ushbu masalada milliy 
jinoyat qonunchiligini takomillashtirish 
uchun muayyan qiyosiy-huquqiy ahamiyatga 
ega hisoblanadi.

Inson aʼzolari va (yoki) toʻqimalarini olish 
yoki murdaning qismlaridan foydalanish 
maqsadida sodir etilgan qasddan odam 
oʻldirish jinoyatini tahlil qilishda retsipiyent, 
yaʼni transplantatsiya natijasida inson aʼzosi 
yoki toʻqimasi koʻchirib oʻtkaziladigan shaxs-
ning jinoiy javobgarligi masalasi alohida 
nazariy va amaliy ahamiyat kasb etadi. Ilmiy 
adabiyotlarda bunday holatlarda jinoyatni 
kvalifikatsiya qilishning bir nechta ehtimoliy 
variantlari keltiriladi. Xususan, agar retsipi-
yentning oʻzi qotillikning bevosita ijrochisi 
boʻlsa, uning qilmishi Jinoyat kodeksining 
97-moddasi 2-qismi “n” bandida nazarda 
tutilgan qasddan odam oʻldirish jinoyati 
sifatida kvalifikatsiya qilinadi. Agar retsipi-
yent mazkur jinoyatning ijrochisi boʻlmasa 
va transplantatsiya amalga oshirilganidan 
keyingina aʼzo yoki toʻqima aynan shu 
maqsadda oʻldirilgan shaxsdan olinganini 
bilsa, bunday holatda uning harakatlarida 
jinoyat tarkibi mavjud boʻlmaydi. Biroq agar 
retsipiyent qotillikning bevosita ijrochisi 
yoki tashkilotchisi boʻlmasa-da, jinoyat sodir 
etilishidan oldin transplantatsiyaga oldindan 
rozilik bildirgan va zarur aʼzo yoki toʻqima 
uchun haq toʻlashni vaʼda qilgan boʻlsa, uning 
harakatlari mazkur jinoyatni sodir etishga 
yordam berish (jinoyatga koʻmaklashish) 
sifatida baholanadi va tegishli ravishda JK 
97-moddasi 2-qismi “n” bandiga nisbatan 
jinoyatga sheriklik qoidalari asosida kvalifi-
katsiya qilinishi lozim.

Ayrim olimlar qonuniy asoslar mavjud 
boʻlmagan holda transplantatsiyani amalga 
oshirgan shifokorni, mohiyatan, donorning 
hayotiga qarshi qaratilgan jinoyatda ishtirok 
etgan shaxs, xususan, yordamchi (пособник) 
sifatida baholash mumkinligini taʼkidlaydilar. 
Darhaqiqat, agar shifokor jabrlanuvchining 

aʼzolari yoki toʻqimalaridan foydalanish 
maqsadida sodir etiladigan qotillik amalga 
oshirilishidan oldin, yaʼni oldindan, ularni 
transplantatsiya qilishga rozilik bildirgan 
yoki bunday amalni bajarishga vaʼda bergan 
boʻlsa, u mazkur jinoyatda yordamchi sifatida 
eʼtirof etilishi mumkin.

Biroq agar shifokor aʼzolar yoki toʻqimalar 
noqonuniy yoʻl bilan olinganligi haqida donor 
oʻldirilganidan keyingina xabardor qilingan 
boʻlsa, bu holatda jinoyatda ishtirokchilik 
haqida gap boʻlishi mumkin emas, chunki 
jinoyat allaqachon tugallangan hisoblanadi. 
Bunday vaziyatlarda zarurat tugʻilganda shi-
fokorning harakatlari jinoyatga daxldorlik – 
yaʼni jinoyatni yashirish sifatida baholanishi 
va Jinoyat kodeksining 241-moddasi 2-qismi-
ga muvofiq, oldindan vaʼda qilinmagan holda 
oʻta ogʻir jinoyatni yashirish sifatida kvalifi-
katsiya qilinishi mumkin. Ilmiy adabiyotlarda 
mazkur masala yuzasidan shunga oʻxshash 
xulosalarni D.Y. Krayev (Kraev, 2024,  
pp. 63–72) va N.A. Babiy (2014, p. 288)lar 
ilgari surganlar.

Inson aʼzolari yoki toʻqimalarini keyin-
chalik transplantatsiya qilish maqsadida 
qotillik sodir etish, odatda bir qator tashkiliy 
va amaliy qiyinchiliklar bilan bogʻliq. Avvalo, 
bunday jinoyatni tibbiy sohada maxsus bilim-
ga ega boʻlgan shaxsning ishtirokisiz amalga 
oshirish deyarli mumkin emas. Bunday shaxs 
jinoyatda ijrochi, tashkilotchi, yordamchi 
yoki dalolatchi sifatida ishtirok etishi mum-
kin, biroq ayrim hollarda u jinoiy niyatdan 
bexabar holda jalb etilgan boʻlib, aybdorlik 
belgilari mavjud boʻlmagan taqdirda javob-
garlikka tortilmasligi mumkin. Shu bilan bir-
ga, transplantatsiya murakkab tibbiy jarayon 
boʻlgani sababli, uni yakka shaxs tomonidan 
amalga oshirish amalda mumkin emas, chun-
ki aʼzolar yoki toʻqimalarni olish jarayoni 
odatda bir nechta tibbiyot xodimlarining ish-
tirokini talab qiladi. Bundan tashqari, inson 
aʼzolari yoki toʻqimalarini boshqa davlatlarga 
noqonuniy ravishda olib chiqish ham, qoida 
tariqasida, oldindan tashkil etilgan jinoiy 

mexanizm mavjud boʻlishini taqozo etadi. 
Shu sababli Oʻzbekiston sharoitida aʼzoni 
tibbiyot muassasasidan tashqarida, yaʼni uy 
sharoitida olish amalda deyarli imkonsiz hi-
soblanadi, uni koʻchirib oʻtkazish esa bundan 
ham mushkuldir.

Biroq mazkur turdagi qotillik jinoyatining 
subyekti faqat tibbiyot xodimlari bilan chek-
lanib qolmaydi, balki boshqa shaxslar ham 
uni sodir etishi mumkin. Ilmiy adabiyotlarda 
bunga misol sifatida shunday holat keltirila-
diki, unda transplantatsiyadan manfaatdor 
shaxs qotillik qurbonini yoʻl-transport hodi-
sasi jabrlanuvchisi sifatida koʻrsatish orqali 
jinoyatni yashirishga urinishi mumkin.

Oʻzbekiston Respublikasi Jinoyat ko-
deksining 97-moddasi 2-qismi “n” bandida 
nazarda tutilgan qotillik deganda boshqa in-
songa uning aʼzolari va (yoki) toʻqimalaridan 
har qanday tarzda foydalanish maqsadida 
toʻgʻridan toʻgʻri qasd bilan oʻlim yetkazish 
tushunilishi lozim. Shuningdek, agar jabrla-
nuvchining aʼzolari yoki toʻqimalarini olish 
maqsadida qotillik gʻarazli niyatlarda, ma-
salan, keyinchalik biologik materialni sotish 
maqsadida sodir etilgan boʻlsa, fikrimizcha, 
jinoyatning subyektiv tomonini toʻliq aks 
ettirish uchun aybdorning harakatlari Jino-
yat kodeksining 97-moddasi 2-qismi “i” va 
“n” bandlari boʻyicha kvalifikatsiya qilinishi 
maqsadga muvofiq. Shu bilan birga, maz-
kur ogʻirlashtiruvchi holat belgisi boshqa 
ogʻirlashtiruvchi holatlar bilan bir vaqtda 
ham namoyon boʻlishi mumkin. Bunday 
hollarda aybdorning harakatlari jinoyatning 
barcha tegishli kvalifikatsiya belgilari inobat-
ga olingan holda huquqiy baholanishi lozim.

Oʻzbekiston Respublikasi Jinoyat kodeksi-
ning 135-moddasi 2-qismi “i” bandida odam 
savdosining jabrlanuvchidan inson aʼzolari 
yoki toʻqimalarini olish maqsadida sodir 
etilishi alohida kvalifikatsiya belgisi sifatida 
nazarda tutilgan. Mazkur belgi JK 97-moddasi 
2-qismi “n” bandida belgilangan holatdan 
mazmunan farq qiladi, chunki 135-moddada 
jinoyatning maqsadi faqat jabrlanuvchidan 

aʼzolar yoki toʻqimalarni olish bilan cheklana-
di. Agar odam savdosi jarayonida jabrlanuv-
chi uning aʼzolari yoki toʻqimalaridan foyda-
lanish maqsadida qasddan hayotdan mahrum 
etilsa, bunday qilmish jinoyatlar majmui 
sifatida baholanib, Oʻzbekiston Respublikasi 
Jinoyat kodeksining 97-moddasi 2-qismi “n” 
bandi va 135-moddasi bilan kvalifikatsiya 
qilinishi lozim.

Fikrimizcha, yuqoridagilardan kelib 
chiqib, inson aʼzolari va (yoki) toʻqimalarini 
olish maqsadi bilan bogʻliq jinoyatlarni 
kvalifikatsiya qilish masalasi yuzasidan 
Oʻzbekiston Respublikasi Oliy Sudi Plenu-
mining qarorlarida qoʻshimcha huquqiy 
tushuntirishlar berilishi maqsadga muvofiq. 
Bunday tushuntirishlar sud amaliyotida 
qonun normalarini bir xil va izchil qoʻllashni 
taʼminlash, shuningdek, mazkur toifadagi 
jinoyat ishlarini koʻrib chiqish amaliyotini 
takomillashtirishda alohida ahamiyat kasb 
etadi.

Inson aʼzolari va toʻqimalarini olish yoki 
ulardan foydalanish maqsadiga erishish 
ayrim hollarda boshqa turdagi jinoyatlarni 
sodir etishga ham olib kelishi mumkin. 
Bu borada Y.A. Chernishevaning fikrlarini 
(Chernysheva, 2013, pp. 107–109), qoʻllab-
quvvatlagan holda bunday qilmishlar qatori-
ga oʻz joniga qasd qilishga undash, qasddan 
badanga oʻrtacha ogʻir shikast yetkazish, 
zoʻrlik ishlatib gʻayriqonuniy ravishda ozod-
likdan mahrum qilish kabi jinoyatlarni kiriti-
shimiz mumkin, deb hisoblaymiz.

Oʻtkazilgan tahlillar shuni koʻrsatadiki, 
Oʻzbekiston Respublikasi Jinoyat kodeksi-
ning 97-, 104-, 135- va 137-moddalarida 
inson aʼzolari va (yoki) toʻqimalarini olish 
maqsadida sodir etilgan qilmishlarning 
ogʻirlashtiruvchi holat sifatida belgilanishi 
mazkur jinoyatlarning yuqori ijtimoiy xavf-
liligini inobatga olgan holda jinoyat-huquqiy 
muhofazani kuchaytirishga qaratilgan muhim 
huquqiy mexanizm hisoblanadi. Chunki 
inson aʼzolari va toʻqimalarini noqonuniy 
olish bilan bogʻliq harakatlar koʻp hollarda 

odam savdosi, odam oʻgʻirlash, zoʻravonlik va 
shaxsning hayoti hamda sogʻligʻiga qarshi qa-
ratilgan boshqa jinoyatlar bilan uzviy bogʻliq 
holda namoyon boʻladi. Shu munosabat bilan 
mazkur maqsadning jinoyatning kvalifikatsi-
ya belgisi sifatida belgilanishi uning ijtimoiy 
xavflilik darajasini toʻgʻri baholashga xizmat 
qiladi. 

Xulosa
Fikrimizcha, inson aʼzolari va (yoki) 

toʻqimalarini olish maqsadining bunday 
jinoyat tarkiblarida ogʻirlashtiruvchi holat 
sifatida mustahkamlanganligi ijobiy huquqiy 
yechim hisoblansa-da, ushbu maqsad ayrim 
holatlarda shaxsning hayoti, sogʻligʻi va ozod-
ligiga qarshi qaratilgan boshqa jinoyatlar 
doirasida ham namoyon boʻlishi mumkin. 
Shu nuqtayi nazardan, oʻzini oʻzi oʻldirishga 
undash, qasddan badanga oʻrtacha ogʻir 
shikast yetkazish va insonni gʻayriqonuniy 
ravishda ozodlikdan mahrum qilish bilan 
bogʻliq jinoyatlarda ham inson aʼzolari va 

(yoki) toʻqimalarini olish maqsadini alohida 
ogʻirlashtiruvchi belgi sifatida kiritish maq-
sadga muvofiq boʻlar edi. Bu esa mazkur jino-
yatlarning haqiqiy ijtimoiy xavflilik darajasini 
toʻlaroq aks ettirishga, inson tanasi daxlsizli-
gini samarali muhofaza qilishga hamda inson 
aʼzolari bilan bogʻliq noqonuniy faoliyatning 
oldini olishga xizmat qiladi.

Kelgusida inson aʼzolari va (yoki) 
toʻqimalarini olish maqsadini boshqa jinoyat 
tarkiblarida ham ogʻirlashtiruvchi holat 
sifatida nazarda tutish masalasini koʻrib chi-
qish milliy jinoyat qonunchiligini yanada 
takomillashtirishga, inson tanasi daxlsizligini 
taʼminlashga hamda mazkur turdagi jinoyat-
larning oldini olish samaradorligini oshirish-
ga xizmat qiladi. Shuningdek, inson aʼzolari 
va toʻqimalari bilan bogʻliq jinoyatlarni kvali-
fikatsiya qilishda yagona yondashuvni shakl-
lantirish uchun Oliy Sud Plenumi tomonidan 
qoʻshimcha tushuntirishlar ishlab chiqish 
maqsadga muvofiq.

